ნაციონალური სააკრედიტაციო სისტემა 
(Concept note)
ხარისხიანი ჯანდაცვის სამსახური არა მარტო უზრუნველყოფს საზოგადოების ჯანმრთელობას, არამედ  ასევე უზრუნველყოფს უკეთეს ადამიანურ კაპიტალსა და ჯანსაღ ეკონომიკას, ამიტომაც ხარისხიანი ჯანდაცვა ქვეყნისთვის ეკონომიკურ აუცილებლობას წარმოადგენს. სრულ სამედიცინო დაფარვაზე ორიენტაცია ხარისხის მართვის გარეშე  ზრდის  მკურნალობის პროცესში პაციენტზე მიყენებული ზიანის რისკსა და ფინანსურ ხარჯებს. მაღალი ხარისხის ჯანდაცვა კი განაპირობებს პაციენტის ზიანის მინიმიზებასა და  რესურსების გაუმართლებელი ხარჯვის თავიდან აცილებას.
ხარისხიანი ჯანდაცვა არ არის მხოლოდ მდიდარი ქვეყნების რეკვიზიტი -  ეს მცდარი წარმოდგენაა.  დაბალი ხარისხის ჯანდაცვის სამსახური წარმოშობს ზარალს - აგენერირებს ზედმეტ  ხარჯებსა და ფინანსურ დანაკარგებს, რაც მძიმედ აწვება ქვეყნის მთელს ეკომომიკას. ხარჯთეფექტურობის დახვეწის მიზნით, ჯანდაცვის ხარისხის წუნის აღმოსაფხვრელად ინტენსიურად მუშაობენ  განვითარებული ქვეყნები (OECD ქვეყნების შეთანხმება). 
მსოფლიო ჯანმრთელობის 2010 წლის ანგარიშის მიხედვით, ჯანდაცვის რესურსების 20-40%  ფუჭად იხარჯება.  თუ  გავითვალისწინებთ უხარისხო სამედიცინო მომსახურების შედეგად მიღებული პროდუქტიულობის გრძელვადიან დაქვეითებას, ჯანმრთელობის გაუარესებასა და ქმედითუუნარობას, ფინანსური დანაკარგები დაითვლება მილიარდობით ფულის ექვივალენტში, რაც დაბალი და საშუალოშემოსავლიანი ქვეყნებისთვის სრულიად მიუღებელია. ნაკლებშემოსავლიან ქვეყნებს არ გააჩნიათ რესურსი დაბალი ხარისხის სამედიცინო მომსახურებით გამოწვეული ხარჯიანი შედეგების გამოსასწორებლად, ამიტომაც დაბალი ხარისხის სამედიცინო  მომსახურება  ფინანსურად/ეკონომიურად ყველაზე არამომგებიანი სწორედ ნაკლებშემოსავლიანი ქვეყნებისთვის არის.
ქვეყნის მასშტაბით განხორციელებული სისტემური ძალისხმევა ჯანდაცვის მომსახურების ხარისხის გასაუმჯობესებლად მნიშვნელოვანი ფინანსური დანაზოგის მომტანია სახელმწიფოსთვის (აშშ-ს, კანადის, ბენელუქსისა და სკანდინავიის ქვეყნების მაგალითები). 
ჯანდაცვის მსოფლიო ორგანიზაციის რეკომენდაციით, ჯანდაცვის გაუმჯობესების კონცეფცია ნაციონალური მასშტაბით უნდა  მოიცავდეს სამ მიმართულებას - ხარისხის მართვის დაგეგმვას, ხარისხის კონტროლს და  ხარისხის გაუმჯობესების უწყვეტობას.
მსოფლიო გამოცდილებიდან გამომდინარე, ამ კუთხით ყველაზე ეფექტურია გამართული სააკრედიტაციო სამსახურის ჩამოყალიბება, რომელიც მიმართულია ხარისხის უწყვეტი გაუმჯობესებისაკენ ხარისხის   რეგულირების საფეხურებრივი განხორციელების გზით.
ხარსხის  გაუმჯობესებაზე  მიმართული  მსოფლიოში აპრობირებული  ინსტრუმენტების   ნუსხაში (WHO/OECD/World Bank-ის რეკომენდაციით)  უპირველეს ყოვლისა, მოიაზრება სამედიცინო პროვაიდერების ლიცენზირება და  აკრედიტაცია, თუმცა, ხაზგასმით უნდა აღინიშნოს, რომ მარტო ლიცენზირება მსოფლიო გამოცდილებით არ არის საკმარისი ხარისხის გასაუმჯობესებლად და მის შესანარჩუნებლად. აუცილებელია ლიცენზირებასთან ერთად პროვაიდერების სისტემატური მონიტორინგი და მონიტორინგის შედეგებზე უკუკავშრის მიწოდება, რასაც აკრედიტაციის ინსტიტუტი უზრუნველყოფს. 

[bookmark: _GoBack]მაღალი ხარისხის სამედიცინო სამსახური სწორედ იმ ქვეყნებშია წარმოდგენილი, სადაც სამედიცინო აკრედიტაციის სისტემა ყველაზე კარგად არის ჩამოყალიბებული, ეს ქვეყნებია აშშ, ინგლისი, ავსტრალია და სკანდინავია. გამართული სააკრედიტაციო სისტემა ემსახურება არა მარტო ქვეყნის ჯანდაცვის სისტემას, არამედ დიდი წვლილი შეაქვს მის ეკონომიკურ განვითარებაშიც, განსაკუთრებით იმ ქვეყნებში, რომლების ტურიზმსა და სამედიცინო ტურიზმზე არიან ორიენტირებული - ისრაელი, ტაილანდი, სინგაპური, თურქეთი, ამ მიმართულებით ბოლო წლებში მნიშვნელოვანი ზრდის ტემპით გამოირჩევა ასევე ინდოეთი, მექსიკა და ა.შ.
ზემოთ თქმულიდან გამომდინარე, საქართველოსთვის, როგორც სრულ სამედიცინო დაფარვაზე ორიენტაციის კუთხით, ასევე ტურიზმისა და სამედიცინო ტურიზმის განვითარების კუთხით, სააკრედიტაციო ინსტიტუტის, როგორც ხარისხის მართვის ეფექტური ინსტრუმენტის ჩამოყალიბება დიდ მნიშვნელობას იძენს. ჯანდაცვის საერთაშორისო ორგანიზაციისა და მსოფლიო ბანკის რეკომენდაციების გათვალისწინებით, სასურველია ჯანდაცვის ხარისხის მართვის ერთიანი ნაციონალური კონცეფციის განვითარება და ჯანდაცვის სისტემის ხარისხის მართვის ეროვნული საკოორდინაციო საბჭოს ჩამოყალიბება, რომელიც ხარისხის მართვის ნაციონალური სააგენტოსა და პოლიტიკის დეპარტამენტთან ერთად განსაზღვრავს და დანერგავს სააკრედიტაციო სამსახურის უფლებამოსილებებს:  აკრედიტაციის ნაციონალური სტანდარტების შემუშავებას,  ხარისხის ნაციონალური სტანდარტებისა და ინდიკატორების შემუშავებას, აუდიტის სისტემის იმპლემენტაციასა და დაგეგმვას, სამედიცინო პროვაიდერების აკრედიტაციასა და ყოველწლიურ პოსტაკრედიტაციულ  მონიტორინგს.
აკრედიტაციის პროგრამის ამოქმედების შემდეგ:
1. ქვეყანაში გაჩნდება სამედიცინო მომსახურების ხარისხის ობიექტური და მიუკერძოებელი შეფასების ინსტრუმენტი;
2. დამკვიდრდება სამედიცინო მომსახურების ხარისხის მუდმივი გაუმჯობესების კულტურა;
3. შესაძლებელი იქნება დაწესებულებების რანჟირების სისტემის ამოქმედება;
4. კონტრაქტების აკრედიტებულ დაწესებულებებთან გაფორმების გზით სამედიცინო სერვისების დამფინანსებლებს (სახელმწიფო, სადაზღვევო სექტორი) შესაძლებლობა ექნებათ, ბენეფიციარებისათვის უზრუნველყონ ეფექტიანი და ხარჯთეფექტური ჯანდაცვითი სერვისების მიწოდება;
5. მოსახლეობას ექნება შესაძლებლობა, აირჩიოს სერვისის ის მიმწოდებელი, რომელიც უსაფრთხო და ხარისხიან სერვისს მიაწვდის;
6. გაიზრდება ქვეყნის შესაძლებლობები სამედიცინო ტურიზმის განვითარების მიმართულებით.


